Nafarroako Parlamentuak, 2009ko azaroaren 26an egindako Osoko Bilkuran, Nafarroako Ondareari buruzko apirilaren 4ko 14/2007 Foru Legearen 103. eta 104. artikuluak aldatzen dituena Foru Legea onetsi zuen.

Nafarroako Foru eraentza Berrezarri eta Hobetzeari buruzko Lege Organikoaren 20.2 artikuluarekin eta Legebiltzarreko Erregelamenduaren 152. artikuluarekin bat, aipatutako foru legea gehiengo osoz onetsia izan da, proiektua bere osotasunean bozkatua izan ondoren.

Legebiltzarreko Erregelamenduko 145. artikuluan ezarritakoa betez, argitara dadin agindu da.

Iruñean, 2009ko azaroaren 27an

Lehendakaria: Elena Torres Miranda

Foru Legea, Nafarroako Ondareari buruzko apirilaren 4ko 14/2007 Foru Legearen 103. eta 104. artikuluak aldatzen dituena

Zioen azalpena

Beharrezkotzat jotzen dugu sozietete publikoaren definizioa formalki egokitzea Europar Batasuneko zuzenbidean eta jurisprudentzian halakoak erregulatzen dituzten arauetara eta ematen zaien tratamendura, Europako Parlamentuaren, Kontseiluaren eta Batzordearen zuzentarauetan ezarri den bezala. Hori dela eta, gure arauak xede hori dela-eta aldatu behar ditugu.

Sozietate publikoa zer den zehazteko aldaketa horrek, definizioa Europar Batasuneko zuzenbidearen arabera egokitzea bilatzen duenak, berarekin dakar Nafarroako Ondareari buruzko apirilaren 4ko 14/2007 Foru Legean jasotako kontzeptua zabaltzea.  Foru lege hau onetsi ondoren, honakoa joko da enpresa publikotzat: jabetza, finantza partaidetza edo enpresaren arauak direla-eta botere publikoek zuzenean edo zeharka nagusitasunezko eragina gauzatu ahal duteneko edozein enpresa.

Artikulu bakarra. Nafarroako Ondareari buruzko apirilaren 4ko 14/2007 Foru Legearen aldaketa.

Bat. 103. artikuluko b) letra aldatu eta testu hau jartzea:

"b) Sozietate publikoak. Nafarroako Foru Komunitateko eta haren menpeko erakunde publikoetako sozietate publikoak dira Foru Komunitateko Administrazioaren edo/eta haren menpeko erakunde autonomoen zuzeneko nahiz zeharkako partaidetza duten sozietateak, partaidetza horrek sozietatearen kapitalaren gehiengo osoa osatzen badu. Orobat dira sozietate publikoak Nafarroako Foru Komunitateko Administrazioak edo/eta haren menpeko erakunde publikoek administrazio, zuzendaritza edo zaintza organoetako kideen erdia baino gehiago zuzenean nahiz zeharka izendatzeko gaitasuna dutenak; edo sozietateak jaulkitako partaidetzei dagozkien botoen gehiengoa dutenak”.

Bi. 104. artikuluari beste idatz-zati bat, 4.a, gehituko zaio, testu honekin:

4. Artikulu honetan xedatuaren ondorioetarako, jasotako akzio-partaidetzak titular berriaren kontabilitatean erregistratuko dira, eta, Nafarroako Gobernuak eskualdatze hori onetsi zuen egunean lehengo titularraren kontabilitatean zuten kontabilitateko balio garbi berbera izanen dute; hori, halere, ez da eragozpen izanen ekitaldiaren amaieran egin beharreko balorazio-zuzenketak egiteko.

Azken xedapena. Foru lege honek Nafarroako Aldizkari Ofizialean argitaratu eta biharamunean hartuko du indarra.

